Күңелле ералаш
Гөлсимә ГАЙНЕМОВА,
Сарман гимназиясенең югары категорияле башлангыч сыйныф укытучысы
Исәнмесез, балалар!
Исәнмесез, апалар!
Безнең бүгенге бәйрәмне
Бар да карый алалар.
Сәхнәбездә уен-көлке,
Мәзәк хәлләр - күрегез.

Көлке хәлдән көлә белү
Бик файдалы, белегез.

Әйдәгез, бер рәхәтләнеп
Шаярыгыз, көлегез,
Рәхәтләнеп көлә белү -

Витамин ул, белегез.
Көлегез, көлегез,

Файдасы күп, белегез!

Көлсәң була тыныч кына
Елмаеп, яшь аралаш.
Сәхнәбездә безнең чыгыш,

Ул – “Күңелле Ералаш”.
(Җыр. “Безнең бәйрәм”.)
1 күренеш.
(Күңелле музыка яңгырый. Класс бүлмәсе. Балалар шаулый, йөгерешә. Калганнары сөйләшә, нидер әзли.)
1 укучы. Бу Галиев кайда югалды соң?
2 укучы. Чыннан да, кайда ул?
3 укучы. Тиздән звонок та була инде.
4 укучы. Иртәрәк кил, дип күпме әйттек үзенә.
5 укучы. Һәрвакыт үзе турында гына уйлый.
6 укучы. Класста аның бер гаме дә юк.
7 укучы. “Йолдызчык” командиры итеп сайлаган булдык үзен.
8 укучы. Күрмәгәнен күрсәтергә кирәк!
9 укучы. Күптән кирәк!
10 укучы. Килә!
11 укучы. Ашыкмыйча гына килә әнә, ә без борчылып утырабыз.
(Класска Галиев керә. Кулында зур портфель. Балалар аны әйләндереп алалар.)
12 укучы. Рус теле дәфтәреңне бир тизрәк. Күчереп өлгерә алсам ярый инде...
(Галиев авыр сулап кына алып бирә.)
1 укучы. Ә миңа рус теле китабыңны бир, мин үземнекен югалттым.
2 укучы. Миңа...
(Галиевкә чират барлыкка килә.)
3 укучы. Кая чиратсыз керәсең? Галиев, чиратсыз беркемгә дә, бернәрсә дә бирмә! Миңа математика дәфтәрең кирәк.
4 укучы. Төсле карандашларыңны бир! Синең аркаңда рәсемемне буяп бетерә алмадым.
5 укучы. Хәзер минем чират! Миңа кроссовкаларыңны бир, үземнекен өйдә онытып калдырганмын. (Кроссовкалар ала.)
6 укучы. Миңа "Табигать белеме" китабыңны бир. Мин үземнекен йөртмим, чөнки аның белән өйдә апам уйный.
7 укучы. Миңа рус теле дәфтәреңне.
Галиев. Мин аны бирдем бит инде.
7 укучы. Ә мин нәрсә, юкка чират тордыммыни?!
8 укучы. Миңа...
Галиев.  Миндә бернәрсә дә калмады бит инде...
9 укучы. Бернәрсә дә мени?
Галиев. (Сумкасында актарына.) Менә алма гына...
9 укучы. Ярар, дустым булганга гына гафу итәм инде. Бир алмаңны. (Ашый-ашый китеп бара.)
Галиев. (Сумкасын әйләндереп каплый.) Бигрәк күңелле балалар! 
Барысы да басалар һәм бергәләшеп әйтәләр:  Аз булса да, үз акылың булсын, кеше акылы белән яшәмә! (Күңелле музыка яңгырый, балалар йөгерешеп чыгып китәләр.)
2 күренеш.

(Сәхнәгә Рөстәм чыга. Күңелсез генә бара. Алияне күреп ала.)
Рөстәм. Хәерле иртә, Алия!

Алия. Хәерле иртә?! Син нәрсә?!
Рөстәм. Кешеләр белән матур сөйләшергә кирәк. Утыр, аргансыңдыр.
Алия. Юк, армадым.

Рөстәм. Утыр, утыр! (Утырта.) Син бит күптән түгел генә чирләгән идең дә әле. Җылырак киенеп йөрергә кирәк.
Алия. Мин сине танымыйм.

Рөстәм. Ничек инде танымыйсың. Бу бит мин – Рөстәм Галиуллин. 

Алия (елмаеп). Мин синең, Рөстәм, мондый чагыңны беркайчан да күргәнем юк иде.
Рөстәм. Ә мин үзгәрдем. Кызларны кыерсытмаска, кешеләр белән  матур итеп сөйләшергә, исәнләшергә булдым.
Алия.  Исәнләшергә? Дөрес итәсең, бик әйбәт, молодец!
Рөстәм. Дәресләреңне әзерли алдыңмы? Кыенлыклар туган булса, булыша алам.
Алия. Рәхмәт, әзерләдем.
Рөстәм. Рәсем дә ясадыңмы?

Алия. Ясадым. Хәтта берничәне. Урман бит ул төрле-төрле.
Рөстәм. Молодец! Ә мин берне дә ясарга өлгермәдем.
Алия. Һай, нишләрсең икән инде?

Рөстәм. Ә син, Алиякәй, миңа узеңнең начар гына бер рәсемеңне бир, ә мин аны уземнеке дип укытучыга күрсәтермен. Укытучыны алдарбыз.

Алия. Укытучыны алдарга ярамый!
Рөстәм. Кызганасыңмыни рәсемеңне? Мин бит синең белән исәнләштем, хәлләреңне сораштым... 

Алия. Менә хәзер ни өчен матур сөйләшкәнлегең аңлашыла инде... (Чыгып китә.)
Рөстәм. Ай-һай, Алия,! Саран! Тәнәфестә очрашырбыз әле. "Икеле" ала калсам... (Йодрыгын күрсәтә.)
Икесе бергә әйтәләр: Холкың булса начар, дусларың да качар! (Күңелле музыка яңгырый.)
3 күренеш.

(Сәхнәгә, иренеп кенә, бер малай чыга, утыра, киерелеп ала.)
Малай. Нишлим икән? Йокыдан торганыма бер сәгать үтсә дә, нишләптер йоклыйсы да килми... Дәресләрне әзерләргәме икән? Уйлыйсы килми... Кич белән әзерләрмен әле. Дүшәмбегә күп бирмәгәннәрдер әле. Ишегалдында малайлар футбол тибәләр, әллә футбол уйнаргамы? Әй, йөгерәсе килми, физкультура дәресендә дә туйган. Әллә ашап алыргамы? Чәйнәп арыдым инде... (Әнисе керә.)
Әни. Кибеткә барып кайт әле, улым.
Малай. Ник?

Әни. Ипи белән сөт кирәк.

Малай. Соң, әни, мин ипи белән сөтне үткән атнада гына алып кайттым бит әле.
Әни. Ничек оялмыйсың? Син бит һәр көнне ашыйсың! 

Малай. Ә мин сосиска белән прәннек кенә дә ашап тора алам. (Китап тоткан сеңелесе керә.)
Сеңел. Китер, әни, үзем барып кайтам.
Әни. Синең бит укыйсың бар.
Сеңел. Ә мин ял итеп алырмын.

Әни. Ботинкаларыңны чистартырга вакыт, карарга куркыныч.
Малай. Әни, әгәр мин ботинкаларымны чистартсам, син мина футбол тубы алып бирәсеңме? 

Әнисе.Ул бит синең ботинкаларың?! 

Малай. Туп та минеке булыр! 
Әни. Ялкау да соң шушы! (Әнисе чыгып китә, бабасы керә)
Бабай. Улым, мин балыкка барам. Минем белән барасыңмы?
Малай. Елгага хәтле ерак.
Бабай. Алайса миңа селәүчән казып бир.
Малай. Мин алардан куркам.
Бабай. Алар зыянсыз һәм бик файдалы.

Малай. Алайса син, бабакай, ник файдалы селәүчәннәрне балыкларга ашатасың? Әйбәт түгел! 

Бабай. Синең белән килешеп булмас!
Малай. Ярар, казыйм. Ләкин син, бабай, минем ботинкаларымны чистартырсың, яме. Әни аларга карарга курка.

Бабай. Юк инде, үзем казыйм, син ялкаудан эш чыкмас. (Бабасы чыгып китә, әбисе керә)
Әби. Улым, авырып торам, даруханәдән горчичниклар гына алып кайтып бир әле. 

Малай. Туңдырма киоскысы янындагы даруханәдәнме?
Әби. Шуннан инде, шуннан. Бар, йөгер!
Малай. Туңдырмага да акча бирәсеңме соң? 
Әби (авыр сулап). Бирермен.
Малай. Өч туңдырмага: пломбир, эскимо һәм җиләкле, яме:

Әби. Сөмбел кызыма гына кушыйм әле, булмаса. Ул миңа “эскимо”сыз да алып кайтып бирә.
Малай. Бөтенесе шул: аларга барысын да эшлә, ә миңа бернәрсә дә юк! (Әтисе керә. Кулында тартма.)
Әти. Улым, син мин кушкан эшне онытмадыңмы?
Малай. Нинди эш кушкан идең әле, әти?

Әти. Почта тартмасыннан газета-журналларны алып керергә кушкан идем бит. Әллә авырмы шуларны алып керү?
Сеңел. Ачуланма, әти. Мин аларны әллә кайчан алып кердем инде. Әнә, өстәл өстендә яталар.
Малай. Менә күрдеңме? Ә син мине ачуланасың.
Әти. Күрәм, күрәм.
Малай. Әти, тартмада нәрсә ул? 

Әти. Бүләк. 

Малай. Кемгә? Миңамы? 

Әти. Юк, сеңелеңә - Сөмбел кызыма.

Сөмбел. Рәхмәт, әтием! (Тартманы ача.) Нинди матур курчак! Барысына да күрсәтим әле. (Чыгып китә.)
Малай. Менә һәрвакыт шулай. Бөтенесе Сөмбелгә. Ул бит беркайчан да, бернәрсә дә сорамый. Ә мин сорыйм-сорыйм, тырышам-тырышам... Бер файдасызга! (Кулларын жәеп чыгып китә)
Барысы да чыгып басалар һәм бергәләшеп әйтәләр:  Яхшылык күрәсең килсә, яхшылык ит! (Музыка яңгырый.)
4 күренеш.

(Класста укучылар утыра. Укытучы керә.)
Укытучы. Исәнмесез, балалар!
Балалар. Исәнмесез! 
Укытучы.  Балалар, бүген безнең бик кызыклы эшебез бар.

1 укучы. Эш?!

Укытучы. Әйе, эш. Ә нәрсә?

2 укучы. Кайчан? Дәрес вакытындамы?
Укытучы. Юк, дәрестән соң.

2 укучы. Дәрестән соң... 

Укытучы. Әллә эшегез бар идеме?

3 укучы. Бар!
4 укучы. Нинди генә әле!

Укытучы. Мин бит сезгә иртәгәгә бер өй эше дә бирмәгән  идем.

5 укучы. Минем..., минем әбием чирли.

6 укучы. Ә минем энекәш, 7 нче класстагысы.

7 укучы. Ә минем әнигә булышасым бар.
8 укучы. Мин дә һәрвакыт булышам, ләкин әтигә.

9 укучы. Минем бүген бер эшем дә юк.
Укытучы. Димәк, Айгөлдән башка...

1 укучы. Беркемнең дә вакыты юк.

Укытучы. Димәк, Айгөл белән икебезгә генә барырга туры киләчәк.

2 укучы. Кая  барырга?!
Укытучы. Шефлар безне үзләренең кондитер фабрикасына экскурсиягә чакырганнар иде. Тәмле-тәмле конфетлардан да авыз иттерәчәкләр икән.

5 укучы. Чирле әбиемә кондитер фабрикасында күргәннәрне кайтып сөйләсәм бик кызык була инде. Ул миннән башка да чирли ала, аңа хәттә тынычрак та булачак әле.
6 укучы. Энекәшемә дә кызык инде...
7 укучы. Әллә әнигә кызык түгелме?!
8 укучы. Һәркемгә кызык, хәтта әтигә дә!

Укытучы. Юк инде, балалар. Без сезне эшегездән бүлдермибез. Ә Айгөл, кайткач, барысы турында да сөйләр. Әйдә, Айгөл, киттек! (Җитәкләп алып чыгып китә.)
Барысы да чыгып басалар һәм бергәләшеп әйтәләр:  Эш үткәч, үкенүдән файда юк!
Такмаклар.
Такмаклар жырлыйбыз бүген,

Утырыгыз тәртипләп.

Сез тыңлагыз, без жырлыйбыз

Мәнсезләрне тәнкыйтьләп.

Чәтерәнне чыккан чакта
Чалгы башы шарт итте.
Гел "5" легә укыганда,

Бер "2" ле шап итте.

Акбүз атның яхшысы
Ак чәчәкне таптамас.
Укымаган балаларны
Бер китап та мактамас.
Без юри генә җырладык,
Андый балалар сирәк.
Ләкин бик сирәк булса да,
Тәнкыйтьләп үтү кирәк.
Зур булмаса да сәхнәбез,

Узебезгә бик таман.

Җитте ахырына Ералаш, 

Инде бәйрәм дә тәмам.
